
Heldutek 
Doako ikastaroa, 30 ordukoa, adinekoek interneti eta segurtasun digitalari buruzko zalantzak argitu 
ditzaten. Ikasleekin batera parte hartzen dute, belaunaldi desberdinetako pertsonen artean bizimodu eta 
ohitura desberdinak alderatzen dituzten esperientziak partekatuz.
Belaunaldi arteko Ekintzailearen Eguna 
Lanbide-heziketako ikasleek ideia bat etorkizuneko enpresa errentagarri bihurtu behar dute, ezagutza, 
trebetasun eta jarrera multzo bat praktikan jarriz, irakasleen, enpresen eta enpresa-munduan lan egin 
duten eta beren ezagutzak eta bizipenak gazteei transferitu nahi dizkieten adinekoen lankidetza estuarekin, 
haien estimulua bilatzeko eta aholkua emateko. 

Marijo Irastorza
Proiektu koordinatzailea CEBANC-CDEA

“Heldutek esperientziatik lortu dugun 
ikaskuntza nabarmenetako bat zera 
izan da: irakasleak adinekoei ikastaroak 
emateko bereziki prestatu beharraz 
konturatzea. Irakasle guztiak ez daude 
gaituta kolektibo horrekin lan egiteko, 
gaitasun jakin batzuk behar baitira.”

Nola sortu zen Heldutek proiektuaren ideia? Eta Belaunaldi arteko Ekintzailearen 
Egunaren proiektua?
CEBANC-CDEA-en IKTen eta adineko pertsonen gaia lantzen hasi ginen TECHSenior 
programa europarrean parte hartu genuenean. Europar Batasuneko Erasmus+ programak 
finantzatzen du, hein batean. TECHSenior Europako bazkideen arteko lankidetza-proiektu 
bat da, eta aurrez aurreko prestakuntza eta on line prestakuntza uztartzen dituen 
prestakuntza-programa bat garatzean datza, adineko pertsonek gailu elektronikoak eta 
softwarea erabiltzeko oinarrizko trebetasunak eskura ditzaten.

Ekintzailearen egunari dagokionez, urteak daramatzagu esperientzia hori garatzen, eta 
urtero gai zehatz bati eskaintzen diogu. 2016an, erretiratuen kolektiboarekin zerbait 
egitea pentsatu genuen, eta belaunaldi arteko Ekintzailearen Eguna antolatzea erabaki 
genuen, Europako INTGEN “Intergenerational Mentoring for Entrepreneurs”/”Belaunaldi 
arteko Mentorizajea ekintzaileentzat” proiektuaren esparruan. Kasu honetan, mentorizajea 
SECOTeko adinekoek egiten zuten, LHko ikasleei aholkuak ematen baitzizkieten ekintzailetza-
proiektuak garatzeko.

Zein izan ziren eman zenituzten lehen urratsak: nola jarri zineten harremanetan 
zuen laguntzaileekin, parte-hartzaileekin, nola lortu zenuten finantzaketa, 
baliabideak …?
CEBANC-CDEA-ek TECHSenior programan parte hartzen du, eta, lehenik eta behin, 
SECOT (Lankidetza Teknikorako Seniors Espainiarrak) elkartearekin jarri zen harremanetan. 
Irabazi-asmorik gabeko elkartea da, enpresa-aholkularitzako boluntario seniorrak dituena, 
eta CEBANC-CDEA aspalditik ari da elkarte horrekin elkarlanean. Elkalan horren ondorioz, 
IKTei buruzko ikastaro bat garatu genuen, adinekoei zuzendua eta SECOTeko pertsonek 
mentorizatua.

Ondoren, Bizitza osoan zeharreko ikaskuntzaren esparruan, adinekoei zuzendutako IKTen 
ikaskuntzari lotutako bi ikastaro diseinatu genituen: lehenengoa proba pilotu bat izan 
zen, non materialak eta irakaskuntza-koadroa prestatu baitziren; bigarrenean, berriz, 
lehenengoaren materialak erabili ziren, baina oraingoan parte-hartzaileen taldearekin 
kontrastatu ziren 5 orduko saio batean, haien premia zehatzetara egokitzeko.

Bi esperientzia horietatik sortu zen Heldutek, TECHSenior proiektuan garatutako materialak 
erabiltzen dituen ikastaroa, baina irakasle bakar batentzat egokitua.

Proiektuaren zein fasetan aurkitu zenituzten zailtasun handienak: plangintzan, 
esperientziaren hedapenean edo ebaluazioan? Eta zeintzuk izan ziren puntu 
kritiko horiek?

Heldutek esperientziaren kasuan, zailtasunik handiena ikastaroetarako adinekoak erakartzea 
izan zen, bai eta parte-hartzaileen artean IKTen ezagutza- eta erabilera-mailari dagokionez 
dauden aldeak saihestea ere, oso desberdina baitzen.

Ikusi genuen, halaber, irakasle bat baino gehiago zituzten ikastaroek zailtasunak sortzen 
zizkietela parte-hartzaileei, asko despistatzen zirela. Hori dela eta, hurrengoan irakasle 
kopurua bakarrera murriztea erabaki genuen.

Eta, azkenik, azpimarratuko nuke adinekoekin lan egiteko berariaz prestatutako irakasleak 
ez edukitzearen zailtasuna, premia oso zehatzak baitituzte. Hori izan da Slow Learning 
proiektua garatzeko arrazoietako bat.

Zeintzuk izan dira esperientziaren emaitzak eta eraginak? Zer ikasi duzue?

Heldutek esperientziatik lortu dugun ikaskuntzarik nabarmenetako bat irakasleak adinekoei 
ikastaroak emateko bereziki prestatu beharraz konturatzea izan da. Irakasle guztiak ez 
daude gaituta kolektibo horrekin lan egiteko, gaitasun jakin batzuk behar baitira. Horri esker, 
beste proiektu bat abiarazi dugu, Slow Learning izenekoa. Proiektu horren bidez, irakasleak 
trebatu ditugu, bereziki, adinekoei prestakuntza emateko, hobeto uler ditzaten seniorren 
itxaropenak eta premiak ikaskuntzaren ingurunean, bereziki IKTei buruzko prestakuntzan.

Prestakuntza garatzen den leku fisikoaren garrantzia ere azpimarratuko nuke; gure kasuan, 
adineko pertsonak Lanbide Heziketako zikloak ematen diren gure ikastetxera joaten ziren, 
eta, beraz, gazteen etengabeko joan-etorriek giro eta energia oso motibatzailea sortzen 
zituzten.

Zer aholku emango zenieke belaunaldien arteko esperientzia bat abian jarri nahi 
duten pertsona edo erakundeei?
Gure kasuan, uste dut funtsezkoa dela SECOT bezalako erakundeekin aliatzea eta haien 
esperientzia eta gazteen aholkulari gisa jarduteko gaitasuna balioestea; ikasleei erakustea 
asko ikas dezaketela adinekoen lan- eta bizi-esperientziatik.

